
Врз основа на член 35, став 2, алинеја 23 и чл. 52 од Статутот на Политичката партија Левица 
(2019), како и Одлуката за основање на „Антифашистички фронт на жените на Левица“ бр. III-54/23 
(од 8 март 2023) – Президиумот на ПП Левица, на својата редовна седница одржана на ден 16 мај 
2023 година, едногласно го донесе следниов 

 
 

Д Е Л О В Н И К 
НА АФЖ НА ЛЕВИЦА 

 

 

I. ОПШТИ ОДРЕДБИ 

Член 1 
Предмет на уредување 

(1) Со овој Деловник се уредува статусот, надлежностите, членството, внатрешната 

организација, структурата, работата, целите, активностите и начинот на дејствување и 

функционирање на Антифашистичкиот фронт на жените на Левица (скратено: АФЖ). 

(2) Во услови на непостоење подетални одредби во овој Деловник, супсидијарно ќе се 

применуваат соодветните одредби од партискиот Статут и од Деловникот за работа на 

Централниот комитет на Левица. 

 

 

II. СТАТУСНИ ПРАШАЊА И НАДЛЕЖНОСТИ 

 

Член 2 
Статус 

(1) АФЖ е постојано помошно работно тело на ПП Левица и делува на државно ниво, на целата 

територија на Република Македонија. 

 

Член 3 
Цели и активности 

 (1) Целите, задачите и активностите на АФЖ на Левица се следниве: 

– да го разобличува патријархалниот морал и да учествува во борбата против сите облици на 

дискриминација по било кој основ;  

– да поттикнува лев феминизам, како стожер и никулец на феминизмот генерално; 

– да се бори за еманципација на жените, ослободени од сите религиозни стеги, догматски 

фундаментализми, злоупотреби на верските чувства, културната заостанатост, предрасудите и 

стереотипите; 

– да го промовира политичкото и економското јакнење на жените, социјалното вклучување на 

жените од руралните средини и маргинализираните и ранливите групи; 

– да се бори за правата на жените-работнички и да учествува во унапредувањето на 

социјалната правда и нивната класна еманципација;  

– активно да учествува во унапредувањето и подобрување на политиките на Партијата; 

– да го унапредува знаењето на своите членки, како и на пошироката јавност, организирајќи 

собири, трибини, конференции, проекции, предавања и дискусии на определени теми од областа на 

феминизмот; 

– да работи на национално обединување на сите жени во Република Македонија, без оглед на 

нивната етничка, верска или било каква друга припадност; 

– да го шири духот на другарството, солидарноста и рамноправноста во машко-женските 

односи; 

– да врши критика на постојните општествени односи и да понуди алтернатива; 

– да одржува средби со здруженија и контакти со поединци, на кои ќе ги обработуваат 

актуелните теми за општествена афирмација на жените во социјално-општествениот живот и сл. 

 

 

III. ЧЛЕНСТВО 

Член 4 
Членки на АФЖ 

 (1) Зачленувањето во АФЖ на Левица, по правило, се врши со пополнување Пристапница за 

членство во Партијата, на утврден образец [во писмен или електронски облик] на веб страната на 

Левица – а секоја жена-членка на Левица, по автоматизам, е и членка на АФЖ. 

 (2) Членови на АФЖ на Левица можат да бидат и мажи, по дискрециона одлука на 

раководителката, но без право на глас. 

 

 

IV. ОРГАНИЗАЦИСКА СТРУКТУРА 

Член 5 
Раководителка и заменичка 

(1) Со АФЖ раководи Раководителка, која ја именува и разрешува Президиумот на Левица. 

(2) Раководителката на АФЖ е член на ЦК, по функција.  

(3) Раководителката има своја заменичка-раководителка, која ја верификува Президиумот, а 

која истовремено ја извршува и функцијата „секретар на АФЖ“. 

 

Член 6 
Извршно раководно тело 

(1) Извршното раководно тело (ИРТ) на АФЖ е сочинето од: 

– раководителката на АФЖ; 

– заменичката-раководителка,  

– благајничката; 

– сите жени членки во основните раководни органи на Левица (ЦК, Президиум и Трибунат). 

(2) Извршното раководно тело (ИРТ) се состанува најмалку еднаш месечно. 

(3) Записниците од седниците, кои можат да се одржуваат и електронски, се испраќаат до 

Президиумот, Комесаријатот и ЦК. 

 

Член 7 
Собрание на АФЖ 

(1) Собранието на АФЖ е сочинето од: 

– раководителката, заменичката-раководителка и благајничката на АФЖ; 

– сите жени членки во основните раководни органи на Левица (ЦК, Президиум и Трибунат); 

– сите координаторки и заменички-координаторки на Програмските сектори на Левица (ПС);  

– сите модераторки и заменички-модераторки на Локалните ограноци на Левица (ЛО-а); 

– сите пратенички на Левица; 

– сите министерки и заменички-министерки на Левица; 

– сите градоначалнички и заменички-градоначалнички на Левица; 

– сите општински советнички на Левица; 

– сите директорки и заменички-директорки од Левица (во јавни претпријатија, културни 

установи и сл.); 

– сите други избрани или именувани носителки на јавни функции преку Партијата (членки на 

управни, надзорни или училишни одбори) и сл. 

(2) Собранието на АФЖ се состанува најмалку еднаш годишно, а на него можат да 

присуствуваат и поканети гости – но, без право на глас. 

 

 

V. ПРЕОДНИ И ЗАВРШНИ ОДРЕДБИ 

 

Член  8 
Влегување во сила 

(1) Овој интерен Деловник влегува во сила со денот на донесувањето и истиот ќе биде објавен 

на официјалната веб-страница на Партијата. 

(2) Деловникот се менува и/или дополнува во иста постапка како што е и донесен. 

 

 

 

Президиум на Левица 


